Datblygu Ein Galwad

Thema 2016-2017
‘Gwasanaeth’ yw’r thema sydd wedi ei ddewis ar gyfer rhaglen Datblygu Ein Galwad Synod Cymru ar gyfer 2016/2017. Mae’n dilyn y themâu ‘Dysgu a Gofalu’ ac ‘Addoli’, gydag eglwysi ac ardaloedd yn cymryd rhan mewn gweithgareddau a chyfleoedd dysgu’n seiliedig ar bob thema. Trwy’r thema ‘Gwasanaeth’ bydd cyfle i roi ffocws ym mywyd yr eglwysi a’r ardaloedd ar fod yn gymydog da i bobl mewn angen ac i herio anghyfiawnder. 

Yn ystod y flwyddyn gyfundebol newydd anogir eglwysi ac ardaloedd i geisio ffyrdd newydd o wasanaethu eraill yn ogystal â’r hyn sydd eisoes yn cael ei wneud ganddynt. Mae’r posibiliadau o gynnig gwasanaeth i’n gilydd, i’n cymunedau ac i’r byd yn ehangach yn ddiddiwedd a bydd yn amrywio yn ôl yr anghenion lleol a’r hyn all eglwysi ac ardaloedd eu cynnig mewn gwasanaeth.

DMLN ‘at eich gwasanaeth’
Mae’r Swyddog Dysgu a Datblygu, Delyth Wyn Davies, ar gael i helpu eglwysi ac ardaloedd i archwilio’r thema a ffyrdd o’i gweithredu. Gall Delyth eich cynorthwyo i ganfod beth yw anghenion eich cymuned a ffyrdd o ymateb iddynt neu arwain gweithgareddau yn ymwneud ag anghyfiawnder. Yn ogystal, bydd tîm DMLN Cymru yn cynhyrchu llyfryn newydd o fyfyrdodau a deunydd trafod i grwpiau bychain yn y gyfres Byw Ben i Waered ar gyfer y Grawys 2017 yn seiliedig ar ein defnydd o adnoddau bwyd. Y gobaith yw y bydd yr astudiaethau a’r trafodaethau yn arwain at weithredu ymarferol yn lleol ac yn ehangach.

Syniadau
Mae nifer o ffyrdd eraill y gall eglwysi ac ardaloedd ddewis i weithredu’r thema. Dyma rai syniadau ac awgrymiadau y gellir eu hystyried:
Trefnu gweithgareddau lletygarwch ac estyn allan at bobl anghenus o fewn y gymuned leol 
Helpu gydag ymweliad y bobl ifanc o Jamaica â Chymru yn haf 2017
Gwirfoddoli i fod yn rhan o dîm pabell yr eglwysi yn yr Eisteddfod ym Môn
Ceisio ffyrdd o gefnogi caplaniaeth wledig, neu mewn ysbytai neu gartrefi gofal
Defnyddio tir yr eglwys i greu gardd i’r gymuned ei mwynhau neu i dyfu llysiau i’r gymuned leol
Cefnogi elusennau Methodistaidd megis All we can, Gweithredu dros blant a chartrefi gofal MHA
Cefnogi banciau bwyd ac elusennau lleol
Ymuno â thîm Agor y Llyfr neu wirfoddoli i helpu mewn ysgol leol
Cynnig cyfleoedd i aelodau a phobl yn y gymuned i ofyn am weddi
Cefnogi gweithgareddau eglwysi Wales Synod ac enwadau eraill yn eich ardal leol

Tybed beth yw eich cynlluniau a’ch amcanion ar gyfer gwella eich cysylltiad â’r gymuned yn ystod y flwyddyn gyfundebol newydd? Yn ystod y flwyddyn bydd cyfleoedd i rannu rhagor o syniadau gyda’n gilydd mewn amrywiol gyfarfodydd o fewn y Gylchdaith a’r Synod. Cofiwch ddefnyddio’r cyfleoedd a geir trwy gyfrwng y Gwyliedydd a gwefan Synod Cymru i rannu hanesion a lluniau o eglwysi’n gweithredu’r thema.

Am ragor o wybodaeth am y thema a’r syniadau uchod cysylltwch â Delyth Wyn Davies ar 07799 902576 neu daviesd@methodistchurch.org.uk





